Fundur félagstjórnar  Sjúkraliðafélags Íslands haldinn fimmtudaginn  28. febrúar 2008 í húsnæði BSRB að Grettisgötu 89,  Reykjavík ályktar:

Stjórn SLFÍ  tekur undir orð formanns Landsamtaka eftirlaunaþega Helga Hjálmarssonar, um yfirlýsingu ríkisstjórnarinnar 5. desember 2007  að fyrirhugaðar aðgerðir ríkisstjórnar Íslands til að bæta kjör aldraðra og öryrkja  sé; “OF LÍTIÐ OF SEINT.” 

Fundurinn vekur athygli stjórnvalda á þeirri staðreynd að með fyrirhuguðum aðgerðum  er enn gengið á rétt þeirra einstaklinga sem með ráðdeild og sparnaði hafa lagt til hliðar til elliáranna  með greiðslum í lífeyrissjóði, sérstökum aldurstengdum lífeyrissparnaði  og/eða öðrum sparnaði.

Fundurinn krefst þess að stjórnvöld endurskoði nú þegar fyrirhugaðar aðgerðir í lífeyrismálum og bendir á eftirtalda þætti til úrbóta. Úrbóta sem skipta máli og bæta kjör  eftirlaunaþega verulegu: 

· Sjúkraliðafélag Íslands gerir kröfu um að lágmarkslífeyrir einstaklings verði 200 þús. krónur á mánuði.

· Lífeyrisþegar fái óskertan ellilífeyri auk annarra tengdra greiðslna almanntrygginga Tryggingastofnunar ríkisins. 

· Greiðslur úr séreignasjóðum launþega verði skattlagðar sem fjármagnstekjur.

· Fundur félagsstjórnar  SLFÍ krefst þess að vextir af húsbréfum sem lífeyrisþegar  fá af sölu íbúð/húseign, verði ekki til að skerða  ellilífeyri Tryggingastofnunar ríkisins. Fundurinn vekur athygli á því óréttlæti sem þessir einstaklingar verða fyrir þegar þeir minnka við sig húsnæði og/eða húsbréf þeirra eru dregin út. Þá eru þeir að ósekju afgreiddir sem fjársvikamenn, er hafi haft rangt við í samskiptum sínum við Tryggingastofnunina.

· Fundurinn krefst þess að greiðslur frá lífeyrissjóðum verði lagðar að jöfnu við allt að 100 þúsund króna atvinnutekjur á mánuði sem lífeyrisþegum er heimilt að afla án skerðingar á ellilífeyri almannatrygginga. 

Fundurinn telur það fullkomlega rökrétt  að einstaklingur megi hafa  allt að 100 þús. kr. í  laun á mánuði eða greiðslu úr lífeyrissjóði án skerðingar á ellilífeyri almannatrygginga.  Greiðslur úr lífeyrissjóðum má með fullgildum rökum skoða sem geymdar atvinnutekjur. 

· Fundurinn  minnir á  að forsenda fyrir almennri skylduaðild launþega að lífeyrissjóðum sem kom til framkvæmda á árinu 1969, var að greiðslur frá lífeyrissjóðum skertu ekki greiðslur almannatrygginga. Launþegar greiddu sérstakt tryggingagjald sem átti að tryggja þeim óskertan lífeyri almannatrygginga en uppskera marg verðfelldan lífeyri og svikin loforð. Launþegar krefjast þess að staðið verði við fyrirheit fyrri tíma um óskertar greiðslur úr almannatryggingakerfinu.

